
БӦӦРӰ. 

Бир катап Тӧгӱстей-деп кижи, аҥдап јӱрӱп, Бий-деп атту суудыҥ 

јарадында, јаан бӧрӱ кӧрди. Кӧк-бӧрӧ аҥ, кулагын курчыдып, тыҥдап, ары-

бери кӧрип, јыраныҥ ортозынаҥ чыгып туру. Тӧгӱстей дезе јаан кайыҥныҥ 

тӧзине јажынып кала-ла, табыштанбай мултыгын бӧӧрӱ јаар шыкай тудуп, 

адып ийди. Бӧӧру ары-бери јайканып ол-ла јерге аттырып јыгылды. 

Тӧгӱстейдиҥ ийди, бӧӧрӱ чыккан јыраныҥ ортозы јаар кирип ӱрӱп турды. 

Оныҥ ӱргенин угар болзо, бойыныҥ ээзин кычырып турган ошкош болды. 

Айдарда Тӧгӱстей ийдиниҥ кийнинче јыраныҥ ортозы јаар кирип кӧрӧр болзо, 

ондо, ойдыктыҥ ичинде 8 (сегис) кичинек бӧӧрӱниҥ балдары јаҥыс јерге 

јуулып, кӧстӧри-ле суркурап, Тӧгӱстей јаар кӧргилеп отырылар. 

Тӧгӱстей оны кӧрӧ-лӧ сӱӱнип сананды: 

– Мен кандый ырысту кижи, 8 бӧрӱниҥ балазын сойып алзам эбеш акча 

болор. 

Оныҥ кийнинде Тӧгӱстей агаштыҥ јаан пудагын сындырып алып, 

ойдукка тӱжеле 7 бӧӧрӱниҥ балазыныҥ бажын былча сокты, сегизинчизи дезе 

туура каалып, тӱгин ширкейтип ыркыранып тура берди. 

Качанда болзо аҥныҥ калганчы балазын ӧлтӱрбейтен, оноҥ башка аҥдап 

јӱрзе ырыс јок болор деп, Тӧгӱстей алдында угуп јӱрген эди. 

Тӧгӱстей ол бӧӧрӱниҥ балазын мойнынаҥ тудуп таарына салып алды. 

Ӧлтирген аҥдардыҥ терезин сойып алып јанды. Оноҥ ары горотко барып 

бӧӧрӱниҥ балазынла кожо терелерин садып ийди. 

Эмди ол бӧӧрӱниҥ балазы кӧп ийттӱ кижиниҥ колына кирди. Айдарда 

бӧрӱниҥ балазын кынјыга буулайла бӧӧрӱ кирер эдип јаан кайырчак аайлу 

неме јазап койды. Ийтери кайырчактыҥ эки јанынаҥ јадып алып, бӧӧрӱниҥ 

чыкканын кетеп јаттылар. 

Бӧӧрӱниҥ балазы оноҥ чыгып-ла келзе, ийтер оныҥ ӱстӱ орто келип турар 

болды. Айдарда кичинек бӧӧрӱчек ойтто ол кайырчакка кирип, туткан јерип 

јалап, ыркыранып јадат. 



Кичинек бӧӧрӱчектиҥ јаҥы ээзи Макайла деп кижи, оны кынјыдаҥ 

божодып, соот эдип кӧроргӧ, ийтери бӧрӱле тартышсын деп тукуруп турды. 

Ийтер ол бӧрӱчекти ары-бери сӱрип, арадап, кайырчактыҥ ичине кирерге 

божотпой турды, бӧӧрӱниҥ кулагынаҥ тиштеп, јерге јыгып турды. Оныҥ 

кийнинде ээзи ийтеринеҥ оны айрып алып, кайырчагына чачып ийет. Ийтер 

туткан, бӧрӱчектиҥ балулары, узак болбой јазылар болды. Је јазылза-да 

бӧӧрӱчектиҥ кыйыны ойто баштала беретен. 

Кӱн ӧдип турды, кичинек бӧӧрӱниҥ балазы, кӱнӱҥ јаандап, там кӱчтӱ, 

болып барды. Эмди ийттер оны каа-јаа-ла јаба једип чыгар болды. Карын ол 

бойы токтоп, ийтер-ле согужа берер болгон. 

Ол согушта бӱдӱн чыкпай ончо јери балу болып чыгар болды. Ийтер-де 

база айландыра бӧрӱниҥ курч тижине балуладып бир канча јазылып болбой 

јӱрдилер. 

Бӧрӱчектиҥ јадыжы коомой болды. Оныҥ айландыра ӧштӱлери кӧптӧп 

турды, улус-та ончозы ийтеҥ ары, кӱнӱҥ-ле оны кыйнап, оныҥ кыйнап, оныҥ 

сыктажына каткырыжып кӧргилеп турдылар. 

Је, јаҥыс-ла бӧӧрӱге ачынып туратан кижи табылды, олор экей јуук 

најалар болды. Ол бӧӧрӱниҥ најызы ээзиниҥ Мишке – деп кичинек уулчагы 

болды. 

Мишкениҥ ӧштӱзи јаан кара ийт болгон. Бир катап уулчак ойноп јӱрерде, 

ӧштӱ кара ийт оны тударга, чеденди кыйкап, ӧҥӧлӧп, - кетеп турды. Бӧӧрӱ оны 

кӧрӧлӧ, маҥтап келип, уулчоктыҥ-ла ийттиҥ ортозына уруп берди. Ийт 

бӧӧрӱни кӧрӧлӧ, ыркыранып уура барарга турарда, бӧрӱ оны ийбеди. Ийт-ле 

бӧӧрӱ тудужа берди. 

Јаан удабады, кӧрӧр болзо Мишке чедениҥ ӱстӱне чыкты. Ийт 

бӧӧрӱчекке тамагын јара тиштедип ӧлӱп колган јадыры.  Оныҥ кийнинде 

Мишке чеденнеҥ тӱжип бӧӧрӱчек јаар барып келип, сыймаарга турарда, 

бӧӧрӱчек оо ыркыранып турды. Је ондый-да болзо, белинеҥ колыла тийерде, 

бӧӧрӱчек ыркыранбай, јалгончый берди. Оныҥ алдында бӧӧрӱчек кижее 



сыймадардаҥ кижини бойы јаар јууктатпай, болгон јаныс-ла Мишкени 

јууктадып экӱ најылажып турды. 

Бӧӧрӱ улусты-да база ийт чилеп кӧрбӧй турды. Јаҥыс оок балдарды 

тийбес болгон. Мишкее дезе јалганчып турды. Эмди Мишкее коркор неме јок 

болды. Оныҥ јуук најызы каруулдагы бӧӧрӱ болды. 

Мишкениҥ адазы Макайла ачынчак кижи болгон. Бир катап улына 

ачынып, оны согорго агаш алала кийнинеҥ јӱгӱрди. Мишке эжиктеҥ чыгала, 

тураны айландыра јӱгӱрӱп бӧӧрӱ јаткан кайрычагына кирип алды. Бӧӧрӱ оо 

јалганчып эку кайрычактыҥ ичинде отырдылар. Макайла узуун агашту келеле 

Мишкени согорго бӧкӧйип кажага јаар агажын сукты. Бӧӧрӱ тижин ырсайтып 

сен мениҥ најыма тийбе деп айдарга турганчылап ыркыранып турды. Макайла 

оо јаман ачынала бӧӧрӱни адарга барып мылтык экелер деп турганча, уулы 

бӧӧрӱ биле јаба отырганы саназына јаҥы кирди. Јеткер чыгып уулы кожо 

ӧлбӧзин деп мылтыгына барбады. Бӧӧрӱ Макайланыҥ уулын согорго турган 

агаштыҥ учунаҥ тиштеп байагы уулды соктырбай турарда Макайла оо там 

ачынып, кыйгырып, адылып турала, чат чӧкӧйлӧ айлы јаар басты. Теремнени 

айландыра бӧӧрӱлер кӧптӧй берди. Ол ач казыр бӧрӱлер теремнениҥ јакадагы 

улустыҥ чедендерине кирер болды, ондогы јаткан улус малын сугарга јер 

таппай айландра оролор казып, корон салдылар, је оныҥда болыжы јетпеди. 

Гороттоҥ јоон-семис бир кижи келди. Оныҥ бӧӧрӱ тудатан эки јаан ийди 

кожо келди. Бирӱзи ак ийт болгон бирӱзи кӧк ийти. Экилезиниҥ тижи каду 

ошкош курч; суркурап турар јаан кӧстӱ болды. 

Ол городтоҥ келген кижи, эки јаан ийдиле, бӧӧрӱ-лерди јок эдерге келди. 

Бӧӧрӱлерле чыдап согыжарын улуска кӧргӱзерге, јоон кижи Макайланыҥ 

бӧӧрӱзин садып аларга санады. Макайла оо јӧптӧнип Мишкениҥ најы 

бӧӧрӱзин садып ийди. Уулы бӧӧрӱни сатканын билбезин деп Макайла оны 

ӧскӧ деремнее јаан энезине айылдазын деп ийе берди. Бӧӧрӱни кайрычакка 

бектей ле, јалаҥго апардылар. 

Кайырчактыҥ ичи сӱрекей кичинек болды. Бӧӧру оноҥ чыгарга, тееп 

агажын тиштеп турды.Оноҥ чыгып болбозын билеле бӧӧрӱ эптӱ јадып алып 



бажын будына салып алып арай, ачымчылу улуды, улуйла бажын кӧдирбей, 

кӧзиле ары-бери кӧрип, тӱрме ошкош кайырчагына јатты. 

Оныҥ кийнинде абра токтой берди. Кайырчакты ачып бӧӧруни јалаҥа 

божодып ийдилер. 

Бӧӧрӱ јерге тӱжӱп, силкине-ле, чылаган бели-будын тӱзедип ары-бери 

кӧрди. Айландра турган улусты, ийтерди кӧрӧлӧ буды-белиниҥ тӱги тура 

чыкты. Кынјыда турган ийтер ӱрип, бӧӧрӱни тударга албаданып турды. Бӧӧрӱ 

оны кӧрӧлӧ туура маҥтады, айдарда олор ийтерин божодыйдилер. Ийтер 

бӧӧрӱниҥ кининче маҥтап, коштой једижип маҥтады. Олор маҥтаганда 

буттары кӧринбей турды, сраҥайла учып барган ошкош билдирет. 

Анайда маҥтап јӱрӱп отурала ийтер эки јанынаҥ бӧӧрӱни тудуп 

токтодордо, ӱчӱ тудужа берди. Оноҥ кӧрӧр болзо ак ийт ӧрӧчачытара-ла 

тоолоно берди, оны ээчий база бирӱзи туура чарчалды. 

Бӧӧрӱ тудатан эки ийди эки башка чачылып бастра бойы кан болып, 

ӧлӧрдиҥ алдында-ла јадыры. 

Бӧӧрӱ дезе оноҥ, ары маҥтабай, тилин чыгарып алып тыҥ-тыҥ тынып 

ондо-ло отурды.  

База-ла тӧрт ийт экелдилер, Ӧлгӧн ийтердиҥ ээзи ачынып, јӱзи кызара 

берди. Оныҥ кийнинде атка минип алып ол кижи, эм бӧӧрӱ бистиҥ неме 

болбос деп айдала бӧӧрӱ јаар јортты. 

Макайла деп кижи, – божодор деп айдарга турганча кӧрӧр болзо, урактаҥ 

атту, бӧрӱк јок, салкынга чачы јелтреп калган бир уулчак маҥтадып кледири. 

Уулчак кыйгырып, колы-ла јаҥып, адын тӱргедип келди. Аттаҥ тӱшкен-ле 

бойынча бӧӧрӱ јаар јӱгӱрип кыйгырды: - калак, бу мениҥ бӧӧрӱмди канайып 

турыгар деди. Ол уулчак Макайланыҥ јаан энезине айылдап барган, Мишке 

деп уулчагы болды. 

Бӧӧрӱ база најым келди деп сӱӱнди. Мишкее јалганчып турды. Мишке аҥ 

најызыныҥ белин сыймап турды. Бӧӧрӱ оныҥ јӱзин, колын јалады. Оныҥ 

кийнинде Мишке адазын јаар-ла байагы ийтердиҥ ээзи кижи јаар кӧрӱп, 



тыркыраган ӱниле: -  слер мениҥ бӧӧрӱме тийбегер, мен оны слерге  бӧӧрӱни 

садып аларга бербезим деп кыйгырды. 

Бӧӧрӱни садып алган кижи кызарып, ачынып кыйгырып айтты:- Мен 

бӧӧрӱ учун акчаны тӧлӧгӧм, бӧӧрӱ мениҥ, уулчакты ары јайладар –деди. 

Макайла адынаҥ тӱжип, уулын бӧӧрӱнеҥ урадар деп барарда, бӧӧрӱ 

ыркыранды. Макайла коркойло ойо басты –слер тыныгарды кысканбай турган 

болзогор ол уулды бойыгар урадаар – деди. 

Учында Макайла бӧӧрӱниҥ баазын ойто берди. Мишке најы-бӧӧрӱзин 

ээчиде-ле јана берди. 

Кӱскӱде Мишке оорыды. Лихорадка деп оору табылды, оорузы кӱнӱҥ-ле 

јаанап, Мишке турып албаска јетти. Узак ооруды. Кыш једип келди. Мишке 

оорузынаҥ јазылбады. Бӧӧрӱ Мишкее санаркап чыгары јадып улуп турар 

болды. Мишке оныҥ ӱнин угып, јӱреги оорып, оо ачынып, ыйлаар болды. 

Оныҥ кийнинде Мишке сурады – «Мениҥ најым бӧӧрӱни бери кийдиригер» – 

деп сурарда, бӧӧрӱни кийдирди. Бӧӧрӱ јалганчып базып, тӧжӧгиниҥ јанына 

барып јадып алды, оноҥ айрылбас болды. 

Кӱндер ӧдип турды. Мишке дезе јазылбай, оорузы там јаандап турды. 

Эҥиргери Мишке уктай берди айлдагы улузы чыга бердилер. Угар болзо 

айлдыҥ ичинеҥ, бӧӧрӱниҥ ачымчылу улуганы угулды. Оны угала улус, 

Мишке јаткан кыпка келип кӧрӧр болзо, јаткан јерине јадып бӧӧрӱ улып туры, 

Мишке дезе тӧжӧгинде ӧлип калган јадыры. 

Мишкениҥ сӧӧгин јууп саларда, бир канча тӱн-тӱш бӧӧру Мишкениҥ 

сӧӧгине барып улуур бодлы. 

Бӧӧрӱни кынјыга буулаарга турарда ол буулаттырбай јалаҥ тӧмӧн маҥтай 

берди. 

Сууныҥ јарадында, гороттоҥ урак эмес, бир кичинек тура турган, ол 

турада бир Эндрей деп аҥчы, он алты јашту Маша деп кысту кижи јатты. 

Эндрей Мишке-ле оныҥ најызы бӧӧрӱ керегинде неме укпаган эди, јаҥыс-ла-

бу јуугында карган бӧӧрӱ базып јӱретен, бирде ол бӧӧрӱ деремнениҥ ичинде 

кирип ибазып јӱретен деп угатан. Кижи кӧрзӧ ыркырана беретен, кичинек 



балдар учураза: – слер менеҥ коркыбагар, мен слерге тийбезим – айдарга 

турган чылап јалганчып балдарга јууктабай, ӧдӧ беретен. 

Бир катап Эндрейдиҥ Маша деп кызы агаштыҥ ортозына базып суу кечип 

болбой, јаратка чыгып отурды. Кенетийин кӧрӧр болзо ыркыранганча эки 

аҥчы ийттер маҥтап келет, Тӧгӱстейдиҥ ийтери болды. 

Тӧгӱстей бойы чанакка отырып алып, јаман ады-ла келип јадыры. 

Тӧгӱстей алдында Эндрей-ле керижип кӧришпес болгон, оныҥ учун ол 

ийтепге туттурарга турган баланы кӧрбӧӧчи болып ӧдӧ берди. 

Маша дезе аайы јок коркый-ла, јерге јыгылып јада берди. Ол-ла тужунда 

байа Мишкениҥ бӧӧрӱзи маҥтап келип бир ийт јыгггга табарып, тамагын јара-

кезе тиштеп салды. База бирӱӱзин база-ла ӧлтӱрди. Маша деп кыстыҥ санаазы 

ордына кирген кийнинде, эки ийди экилези ӧлӱп калганын кӧрди. 

Бӧӧрӱ Тӧгӱстейдиҥ ийтерин ӧлтирип салала ары-бери кӧрӧрдӧ, Тӧгӱстей 

бойы оноҥ качып, адын камчылап јӱрӱп отурганы кӧзиле кӧрди. Тӧгӱстей 

оныҥ энезин, карындаштарын ӧлтӱреле макайлаа саткан эди Айдарда боорӱ 

бойыныҥ эскидеги ӧштӱзин таныды. 

Бӧӧрӱ оны таныырда арказыныҥ тӱги шикейте туруп чыкты. Бӧӧрӱ 

таныйла Тӧгӱстейдиҥ кийнинче маҥтады.  Тӧгӱстей оны адарга мылтыгын 

тударда мылтыгыныҥ огы алынбоды, айдарда Тӧгӱстей адын камчылап 

маҥтатты, оо боо јетпей бӧӧрӱ Тӧгӱстейге једеле оны тутты. 

Тӧгӱстейдиҥ куру чанакту ады-ла деремнее келди. Чанак бастра кан 

болды. 

Машаныҥ куучынынаҥ Тӧгӱстейди туткан бӧӧрӱ, Мишкениҥ бӧӧрӱзи 

деп улус билди. 

Оныҥ кийнинде гороттыҥ улузы, бӧӧрӱнеҥ коркыыр болды. Айдарда оны 

ӧлтӱрер дешти. Эндрей бӧӧрӱге тийбезин деп канча-ла айтса оныҥ сӧзин 

укпадылар: – Слер оны ачындырып тийбезеер ол слерди база тийбес. Ол мениҥ 

баламды ийтердеҥ айрып алды – деп Эндрей айтты. 

Бӧӧрӱни агыртып ӧлтирер дешти. Бир канча ийттер экелдилер. Бӧӧрӱ 

олордоҥ бирде эбеш коркыбады. Ол кандый-да кӱчтӱлерге чыдайтан. Јаҥыс 



оныҥ коркуйтана мылтык болгон, оныҥ учун ол мултыкту улсты кӧргӧн-лӧ 

бойынча арка јаар маҥтады. 

Аҥчылар, аттарына минип алып кийнинеҥ маҥтадып барды. Урактаҥ оны 

кӧрӧлӧ ийтерин божодып бердилер. Бӧӧрӱ ийтерди кӧрӧлӧ ойто суу јаар 

маҥтады. Ийтер оны ээчий маҥтаглады, учында бӧӧрӱ Эндрейдиҥ туразына 

јетти. 

Оноҥ ары оныҥ јолын аҥчылар туйуктап салдылар. Айдарда боорӱ 

чеденниҥ јанына келеле оо ийт јууктабазын деп, тижин ырсайтып отырды. Бир 

канча кижи бара-ла чеденин бузып ийдилер, бӧӧрӱни ийтер ле улустар 

курчады. Бӧӧрӱ ол-ла орто бойыныҥ ӧлӧтӧнин билди. – Је ондый да болзо 

белен ӧлбӧзим, сӱрекей тудужала ӧлӧрим – деп сананды. Бӧӧрӱ бойынҥ 

ӧштӱлери јаар кӧрӱп турды, ӧштӱлери дезе оны-ла тудужарга тидин ип албай 

турды. Ол бойынча биригип тудушты. Олор тудужарда тудушкан јердиҥ кары 

кызыл кан болды. Анча-мынча болбоды ийт ӧлӱп калган јатты. 

Бӧӧрӱ ыркыранып, тижин ырсайтып суу јаар басты. Ийтер дезе оноҥ 

коркуп, оноҥ туура басклады. Је бӧӧрӱ 10 алтам крелӱ басканча аҥчылардыҥ 

бирӱзи, мылтыгын шыкай-ла адып ийди. Аҥ оо турып, ары-бери јайканып, 

јерге јыгылды. Оозынаҥ кан чыкты. 

Оныҥ ла кийнинде Мишкениҥ сӧӧгин салган јерине бӧӧрӱниҥ улуганы 

угулбас болды. Оныҥ кийнинде кичинек Мишке оныҥ најызы бӧӧрӱ деп 

улустыҥ санаазына кирбес болды, јаҥыс Маша деп бала олорды ундубай 

јӱрди. 

- Ол бӧӧрӱ дакшы аҥ болгон эди, нениҥ учун оны ӧлтирди-не? -  деп 

Машаныҥ адазы јаантайын айдып јӱрди.  


